Fundargerð

Aðalfundar Öryrkjabandalags Íslands

Haldinn miðvikudaginn 19. október 2005,  kl. 16:15,
að Grand hóteli Reykjavík.

1. Fundarsetning 

Formaður Öryrkjabandalagsins Emil Thóroddsen setti fund kl. 16:26 og bauð aðalfundarfulltrúa velkomna til fundarins.
2. Kjör fundarstjóra og fundarritara

Formaður lagði til að þau Þórir Þorvarðarson og Sigríður Jóhannsdóttir yrðu kjörnir fundarstjórar. Var það einróma samþykkt. Stungið var upp á þeim Gísla Helgasyni og Ingibjörgu Karlsdóttur sem fundarriturum. Það var samþykkt.

3. Skýrslur kynntar lagðar fram.

a) Skýrsla formanns og framkvæmdastjórnar.

Formaður fylgdi skýrslu stjórnar úr hlaði. Hann renndi yfir það helsta, sem getið var um í árskýrslu (Almennt um starf ÖBÍ 2004-05). 

Um miðjan janúar sl. lét Garðar Sverrisson af forrmennsku að eigin ósk vegna heilsubrests. Afsögn Garðars var óvænt. Varaformaður Emil tók sæti Garðars og Friðrik Alexandersson meðstjórnandi,kom inn í fram​kvæmdastjórn. Emil kvað Garðar hafa landað mörgum málum með stjórn bandalagsins, stýrt bandalaginu af röggsemi og gert það mun sýnilegra en áður. Garðari voru þökkuð vel unnin störf og sýndu aðalfundarmenn það með kröftugu lófataki.

Formaður gat um væntanlegt mál vegna vanefnda ríkisstjórnarinnar á samkomulaginu frá 25. mars 2003. Málshöfðun er í undirbúningi og verður mál gegn ríkisstjórninni væntanlega þingfest 29. nóvember nk.

Formaður vék að skýrslu Tryggva Þórs Herbertssonar um fjölgun öryrkja, orsakir og afleiðingar sem kom út í vor. Hann rakti stuttlega umræður í kjölfar hennar og þröngt sjónarhorn skýrslunnar. Framkvæmdastjórn ákvað að fá Stefán Ólafsson prófessor til þess að gera skýrslu í fjölþjóðlegum samanburði um örorku og velferð og mun hún verða kynnt síðar á fundinum, en koma út væntanlega í nóvembermánuði.

Formaður taldi stofnun Kvennahreyfingar Öryrkjabandalagsins 8. mars sl. mikið framfaraskref og óskaði henni alls góðs.

Hann minntist á skýrslu starfshóps um endurhæfingarmál og viðbrögð Öryrkjabandalagsins við henni, en engin samráð voru höfð þar um við bandalagið. Hann ræddi um niðurfellingu bensínstyrks til öryrkja, en fjármagn sem þar myndi fást átti að setja í aukna starfsendurhæfingu. 

Formaður taldi augljóst að fallið yrði frá niðurfellingu bensínstyrksins en átaldi stjórnvöld fyrir að seilast sífellt í vasa öryrkja til þess að ná fram auknu fjármagni í vissa hluti, eins og t. d. bensínstyrkinn.

Starfsfólk Öryrkjabandalagsins hefur verið önnum kafið vegna endur​kröfu Tryggingastofnunar ríkisins á hendur þeim öryrkjum, sem hafa fengið of mikinn lífeyri vegna þess að þeir hafa aflað sér einhverra tekna. 
Formaður taldi samskipti hins opinbera og bandalagsins á margan hátt óviðunandi, þar sem Öryrkjabandalagið væri oft á tíðum ekki virt og hlutirnir ákveðnir án alls samráðs. Þá velti formaður því fyrir sér hvort bandalagið væri ekki að sinna hluta af þeirri þjónustu sem ætti að vera á herðum ríkisins.

Þá vék formaður að nýrri heimasíðu bandalagsins og kynningarriti Öryrkjabandalagsins sem dreift var með Morgunblaðinu 14. október sl. og hrósaði hvorutveggju. 
Formaður benti á að á undanförnum misserum væru stjórnvöld að skerða kjör öryrkja. Hreyfa átti við bifreiðastyrknum, hlutdeild þeirra sem þurfa að nota lyf í kostnaði við þau er að aukast, gjöld fyrir þjálfun hafa hækkað, og álögur á öryrkja að aukast þrátt fyrir tilhneigingu ríkisstjórnarinnar að lækka skatta á hátekjufólki. Formaður væntir mikils af skýrslu Stefáns Ólafssonar, en stöðugt er verið að bera saman lífskjör öryrkja hér á landi saman við lífskjör öryrkja í öðrum löndum. Formaður vakti athygli á að brýna nauðsyn bæri til að endurskoða lög um almannatryggingar. Einfalda þyrfti lögin og sjá þyrfti til þess að aldurstengd örorka, sem samið var um haldi áfram hjá fólki, þegar það hyrfi af örorkulífeyri yfir á ellilífeyri. Formaður taldi að það hafi verið hluti samkomulagsins margnefnda frá mars 2003.  

Í lokin áréttaði formaður nauðsyn samráðs hins opinbera við Öryrkja​bandalagið en forsenda þess væri að samkomulagið áðurnefnda yrði virt af hálfu stjórnvalda. Það yrði til góðs. Hann þakkaði Elísabetu Á. Möller sem verið hefur í aðalstjórn frá 1988 og í framkvæmdastjórn sem gjaldkeri síðastliðin ár fyrir gott og ljúft samstarf en hún gefur ekki kost á sér til áframhaldandi setu. Stjórn og starfsfólki bandalagsins og fyrirtækja þess þakkaði hann gott og farsælt samstarf.

Orðið gefið laust og til máls tóku Arnór Pétursson og Svanur Kristjánsson. Emil Thóroddsen formaður svaraði spurningu Arnórs um málshöfðun fyrir Alþjóða dómstólnum í Haag á þá vegu að lögfræðingur bandalagsins teldi ýmsa meinbugi á henni. 
b)
Skýrsla lögfræðiráðgjafar ÖBÍ (lögð fram).
c) 
Skýrsla djákna (lögð fram).
d) 
Skýrsla Hússjóðs ÖBÍ (lögð fram).
Skýrsla Hringsjár, starfsþjálfunar fatlaðra (lögð fram).

Guðrún Hannesdóttir forstöðumaður Hringsjár, starfsþjálfunar fatlaðra fylgdi skýrslu Hringsjár úr hlaði.
    f)
Skýrsla Vinnustaða ÖBÍ (lögð fram).
Þorsteinn Jóhannsson, forstöðumaður vinnustaða Öryrkjabandalagsins fylgdi henni úr hlaði.

Skýrsla Tölvumiðstöðvar fatlaðra (lögð fram).

Skýrsla Íslenskrar getspár (lögð fram).

Skýrsla Fjölmenntar (lögð fram).


Engar umræður urðu um skýrslurnar.

4. Reikningar Öryrkjabandalags Íslands
Eyjólfur Guðmundsson endurskoðandi kynnti reikninga Öryrkjabandalagsins og lagði fram til samþykktar.

Öryrkjabandalag Íslands

	Tekjuafgangur
	Kr.    17.892.870

	Eigið fé
	Kr.  204.852.441


Ein fyrirspurn barst um reikningana og svaraði framkvæmdastjóri henni. Reikningarnir því næst bornir upp og samþykktir samhljóða. 

Gert var 10 mínútna fundarhlé.

5. Örorka á Íslandi í fjölþjóðlegum samanburði, þættir úr nýrri skýrslu Stefáns Ólafssonar, prófessors.

Stefán Ólafsson prófessor, kynnti væntanlega skýrslu sína um örorku og velferð á Íslandi í fjölþjóðlegum samanburði. Kynningin vakti óskipta athygli, en þar sýnir Stefán fram á að Ísland er afar neðarlega á lista yfir þau lönd, hvað fjármagn til velferðarmála varðar. Í samanburði við lönd Evrópusam​bandsins er Ísland frekar neðarlega hvað útgjöld varðar, en hin Norðurlöndin meðal þeirra efstu.
Fundarmenn þökkuðu Stefáni kynninguna með dynjandi lófataki.

 6. Kosning í framkvæmdastjórn, kjörnefnd og kjör tveggja

skoðunarmanna.

a) Kosning formanns til tveggja ára. 

Formaður kjörnefndar Helgi Hjörvar fékk orðið. Auk Helga voru í kjörnefndinni Þórir Þorvarðarson og Elín Hauksdóttir. Helgi lagði áherslu á að formaður Öryrkjabandalagsins kæmi úr röðum öryrkja sjálfra, enda á ekki að fjalla um okkur án okkar. Kjörnefnd var sammála um að leggja til að Ragnar Gunnar Þórhallsson formaður Sjálfsbjargar landsambands fatlaðra yrði kjörinn formaður Öryrkjabandalagsins til næstu tveggja ára.

Þá fékk Sveinn Rúnar Hauksson orðið og lagði til að Sigursteinn Róbert Másson formaður Geðhjálpar yrði kjörinn formaður Öryrkja​bandalagsins til næstu tveggja ára. Frambjóðendur til formanns Ragnar Gunnar Þórhallsson og Sigursteinn Róbert Másson kynntu sig. Að framsöguræðum loknum var gengið til kosninga. Þær fóru þannig að Ragnar Gunnar Þórhallsson hlaut 26 atkvæði og Sigursteinn Róbert Másson 44 atkvæði. Sigursteinn er því rétt kjörinn formaður Öryrkja​bandalags Íslands til næstu tveggja ára, fram til ársins 2007.

Fundarstjóri gaf síðan nýkjörnum formanni orðið. Sigursteinn þakkaði traustið og lofaði m. a., að vera félögum bandalagsins trúr í orði og verki.

Arnþór Helgason framkvæmdastjóri óskaði nýkjörnum formanni alls góðs og sagðist hlakka til samstarfs við hann. Hann þakkaði fráfarandi formanni Emil Thóroddsen sem sest aftur í stól varaformanns gott samstarf þeirra í millum.

b) Kosning gjaldkera.

Kjörnefnd lagði til að Steinunn Þóra Árnadóttir frá MS-félagi Íslands yrði kjörin gjaldkeri bandalagsins til næstu tveggja ára. Það var samþykkt.
c) Kosning þriggja varamanna til eins árs.

Kjörnefnd lagði til að þau Friðrik Alexandersson frá Styrktarfélagi vangefinna, Sigríður Jóhannsdóttir frá Samtökum sykursjúkra og Ragnar Gunnar Þórhallsson frá Sjálfsbjörg landsambandi fatlaðra yrðu kjörin til eins árs í varastjórn. Ekki komu fleiri tilnefningar og voru þau sjálfkjörin.

Samkvæmt beiðni kjörnefndar var d) og e) lið kosningannna frestað og gert matarhlé. 
Matarhlé kl. 19:15 -kl 20:30.

d) Kjör tveggja skoðunarmanna reikninga

Helgi Hjörvar formaður kjörnefndar lagði til að þau Haukur Helgason og Þóra Þórarinsdóttir yrðu kjörin skoðunarmenn reikninga. Þau voru sjálfkjörin.

e)
Kosning þriggja manna kjörnefndar
Þeir Helgi Hjörvar og Þórir Þorvarðarson gáfu ekki kost á sér til endurkjörs. Emil Thóroddsen kom með uppástungu um þau Guðnýju Guðnadóttur frá SEM-samtökunum, Elínu Hauksdóttur frá SPOEX og Garðar Sverrisson fyrrum formann Öryrkjabandalagsins. Var það samþykkt samhljóða.

7. Lagabreytingar

Arnór Pétursson og Sveinn Rúnar Hauksson fluttu dagskrártillögu þess efnis “Afgreiðsla lagabreytinga verði frestað til framhaldsaðalfundar sem haldinn verði innan 6 vikna.” Töldu þeir fundinn orðinn of langan. Nokkrar umræður urðu um framsetningu tillögunnar. Hún var síðan borin undir atkvæði. Dagskrártillagan var felld með 25 atkvæðum gegn 19.

Þá fékk Helgi Seljan formaður laganefndar Öryrkjabandalagsins orðið. 

Hann hóf mál sitt með því að óska nýkjörnum formanni til hamingju með eftirfarandi vísu:

“Áttum hérna verðugt val

varla því ég leyni.

Allra heilla árna skal

ítrum Sigursteini”.

og um fylgirit Öryrkjabandalagsins með Morgunblaðinu 14. okt. sl.:

“Met ég framtak mikilsvert,

mjög er það til sóma.

Vel er það úr garði gert,

glaður má það róma”.

Helg hóf svo framsögu um tillögur laganefndar (fylgiskjal 1). Hann lagði áherslu á að tillögurnar væru alls ekki óljósar en þyrftu gaumgæfrar athugunar við. Hann sagði laganefndina geta fallist á að málinu yrði frestað en lagði þá til að ný laganefnd kæmi að málinu og lagabreytingar yrðu afgreiddar á næsta aðalfundi bandalagsins 

Þá fékk Arnór Pétursson orðið og kynnti eigin lagabreytingatillögur sem laganefnd hafði ekki treyst sér til að mæla með. En tillögur Arnórs höfðu verið sendar út til félaganna (fylgiskjal 2).

Þá kynnti Steinunn Þóra Árnadóttir viðbótartillögu við breytingatillögu laganefndar á 6. grein um fjölgun í framkvæmdastjórn úr fimm í sjö. Beytingatillaga sú sem Steinunn gerði grein fyrir varðar 13. grein laganna, ákvæði til bráðabirgða vegna næsta aðalfundar 2006 (fylgiskjal 3).

Að loknu máli Steinunnar hófust miklar umræður um lagabreytingarnar. All margar tillögur og vangaveltur komu fram vegna lagabeytingatillagnana. 

Til máls tóku:  Arnþór Helgason, Sveinn Rúnar Hauksson, Garðar Sverrisson, Arnór Pétursson, Vilmundur Gíslason, Sigurjón Einarsson Pétur Bjarnason, Gísli Helgason, Ingibjörg Karlsdóttir, Helgi Seljan, Emil Thóroddsen, Sigursteinn R. Másson, svo aftur Arnór Pétursson og Friðrik Alexandersson. 

Fundarstjórar höfðu lokað mælendaskrá á meðan Arnór Pétursson talaði. Þeim var nokkur vandi á höndum, því að alls höfðu komið fram 8 breytingatillögur við breytingatillögur laganefndar. Auk þess voru fundarmenn farnir að koma með breytingatillögur við breytingatillögur við breytingatillögur laganefndar úr sætum sínum. Umræður um lagabreytingar höfðu staðið yfir í rúma klst. 

Helgi Seljan bað um orðið og kom með eftirfarandi dagskrártillögu:

“Aðalfundur Öryrkjabandalags Íslands haldinn á Grand hóteli, 19.okt. 2005 samþykkir að vísa öllum framkomnum tillögum til lagabreytinga til nýrrar laganefndar og afgreiðslu á næsta aðalfundi bandalagsins”.
Tillagan var borin upp og samþykkt samhljóða. 

8. Ályktun aðalfundar.

Emil Thóroddsen lagði ályktun aðalfundarins fram til samþykktar. Hann fylgdi

henni úr hlaði

Ályktun aðalfundar Öryrkjabandalags Íslands 2005

”Öryrkjabandalag Íslands fagnar þeirri ákvörðun stjórnvalda að leggja til að hluta þeirra fjármuna, sem fengust fyrir Landssímann, skuli varið til upp​byggingar úrræða fyrir geðfatlaða. Eins er ákvörðun stjórnvalda að efla starfsendurhæfingu fagnaðarefni, en á hinn bóginn er á engan hátt hægt að fallast á að sú efling feli í sér um leið kjararýrnun lífeyrisþega eins og kemur fram í nýframlögðu frumvarpi til fjárlaga fyrir næsta ár.

Öryrkjabandalag Íslands krefst þess að ríkisvaldið hverfi af þeirri braut að skerða markvisst kjör fatlaðra og lífeyrisþega, en að undanförnu hafa kjör vegna bifreiðakaupa hreyfihamlaðra verið skert, hlutdeild neytenda í lyfja​kostnaði verið aukin, gjöld fyrir hvers kyns þjálfun verið hækkuð og nú er uppbót á elli- og örorkulífeyri vegna reksturs bifreiðar í uppnámi. Bandalagið bendir einnig á að fyrirhugaður sparnaður á bótum samkvæmt lögum um félagslega aðstoð samræmist ekki þeim mikla tekjuafgangi sem áætlaður er af ríkissjóði. Á meðan dregið er úr sköttum á hátekjufólk eru álögur á fatlaða auknar og bein tekjurýrnun boðuð.

Öryrkjabandalag Íslands telur að brýna nauðsyn beri til að endurskoða nú þegar lög um almannatryggingar. Einfalda þarf ýmsa þætti laganna og tryggja afkomuöryggi lífeyrisþega. Síauknar tekjutengingar eru stórkostlegt vandamál. Bandalagið vekur athygli á að hér á landi eru færri öryrkjar en á öðrum Norðurlöndum og fram að þessu hefur Ísland skorið sig úr vegna meiri atvinnuþátttöku fatlaðra en víðast hvar í Evrópu. Jafnframt hefur komið í ljós að endurhæfingarúrræði eru færri hér á landi en víðast hvar í Vestur-Evrópu. Upphæðir sem ætlaðar eru til framfærslu hér eru mun lægri en á öðrum Norðurlöndum, en verðlag þó hærra.

Öryrkjabandalag Íslands lýsir sig reiðubúið til samstarfs við stjórnvöld um raunhæfar úrbætur í málefnum fatlaðra og skorar á stjórnvöld að hefja virkt samráð í stað þess að setja samtök fatlaðra jafnan hjá þegar ákvarðanir eru teknar um kjör þeirra. Bandalagið minnir á kjörorð Evrópusamtaka fatlaðra, “Ekkert um okkur án okkar”.
Öryrkjabandalag Íslands skorar að lokum á ríkisstjórn Íslands að standa við samkomulagið frá 24. mars 2003 og forðast þannig málaferli. Fullnusta samkomulagsins og virkt samráð við samtök fatlaðra er lykill að framþróun sem færir Íslendingum "Eitt samfélag fyrir alla".

Arnór Pétursson og Arnþór Helgason tóku til máls um ályktunina ásamt Emil Thoroddsen. Síðan var hún borin upp til samþykktar og samþykkt samhljóða.
9. Önnur mál.

Bryndís Snæbjörnsdóttir frá FSFH, bað um orðið. Hún ræddi um fyrirhugaða sameiningu Sjónstöðvar Íslands og Heyrnar- og talmeinastöðvar ríkisins og áhyggjur þar að lútandi. Hún bar fram eftirfarandi ályktun:

“Aðalfundur Öryrkjabandalags Íslands skorar á stjórnvöld að fresta fyrirhugaðri sameiningu Sjónstöðvar Íslands og Heyrnar- og talmeinastöðvar Íslands.

Ofangreindar stofnanir þjóna einstaklingum með afar ólíkar fatlanir og lítið sameiginlegt þegar kemur að meðferð og úrræðum. Við sameiningu slíkra stofnana verður því að gæta þess sérstaklega vel að þjónustan skerðist ekki heldur verði sameiningin til hagsbóta fyrir alla skjólstæðinga stofnunarinnar. Til að svo geti orðið er algjörlega nauðsynlegt að fulltrúar þeirra sem nýta munu þjónustu fyrirhugaðrar stofnunar taki fullan þátt í undirbúningnum og að á þá verði hlustað. 

ÖBÍ skorar því á hlutaðeigandi stjórnvöld að fresta fyrirhugaðri sameiningu og kalla nú þegar fulltrúa skjólstæðinga nýrrar stofnunar að undirbúningnum. Einungis þannig er líklegt að almenn sátt verði um framtíðar fyrirkomulag þessarar þjónustu”.

Um ályktunina tóku til máls þeir Emil Thóroddsen og Garðar Sverrisson. Þeir bentu á að undanfarin ár hafi verið uppi sú stefna að aðalfundur sendi frá sér eina ályktun um tiltekin mál. Báðir mæltust til þess að ályktuninni yrði vísað til framkvæmdastjórnar. Bryndís andmælti þessu. 

Sigurjón Einarsson, Sveinn Rúnar Hauksson, Gísli Helgason, Málfríður Gunnarsdóttir, Emil Thóroddsen og Berglind Stefánsdóttir, tóku til máls um ályktunina. Þau skiptust á skoðunum um hvort koma ætti ein ályktun frá aðalfundinum eða fleiri. Leikar fóru svo að fundarstjóri bar ályktunina upp til samþykktar. Ályktunin var samþykkt samhljóða.
Þá tók Sigurjón Einarsson til máls og átaldi laganefndina fyrir vond vinnubrögð vegna lagabreytinganna.

Svanur Kristjánsson þakkaði góðan fund og hrósaði formannsfram​bjóðendum fyrir prúðmannlega og heiðarlega kosningabaráttu.

Fleiri höfðu ekki kvatt sér hljóðs. Fundarstjóri þakkaði fundarfólki góða fundarsetu fyrir hönd starfsmanna fundarins.

Emil Thóroddsen fráfarandi formaður þakkaði að lokum góðan fund og sleit fundinum kl. 22:49.
Fundarritarar:
Gísli Helgason

Ingibjörg Karlsdóttir
(Fylgiskjal – 1)

Breytingatillögur við lög Öryrkjabandalags Íslands
Við 2. grein.

B og C liður falla út.

B liður verður þannig: “að starfrækja upplýsinga- og ráðgjafarmiðstöð fyrir fatlaða.

Stuðla að stofnun félaga um allt land og efla tengsl þeirra á milli.”

D liður verður C liður

E liður verður D liður o.s.frv.

Í C og E lið komi orðið “fatlaður” í stað orðsins ”öryrki”.

Við 3. grein.

Í lok fyrstu setningar fyrri málsgreinar falli út, “..málefnum tiltekinna öryrkjahópa.”, 
í staðinn komi, “… málefnum fatlaðra.” 
Seinni setning fyrri málsgreinar falli brott, “Þau félög sem áttu …”. o.s.frv.
Við 4. grein.

Niður falli lokaorð A liðar: “og mynda þeir fulltrúaráð”
Við A lið bætist: “Skal einn þeirra vera tilnefndur í aðalstjórn Öryrkja-bandalagsins. Við tilnefningu félags á fulltrúum á aðalfund skal gæta jafnræðis kynjanna, svo og þess að a.m.k. 2/3 fulltrúa séu fatlaðir eða aðstandendur fatlaðra.” 

B. liður (nýr): Dagskrá aðalfundar: 1. Fundarsetning  2. Kjör fundarstjóra og fundarritara 3. Inntaka nýrra aðildarfélaga 4. Skýrslur kynntar eða lagðar fram  5. Reikningar  6. Kosningar 7. Lagabreytingar

8. Ályktanir aðalfundar  9. Önnur mál.

B liður sem var -  verður C liður

C liður   ------- “  --------    D liður o.s.frv.

Í D lið (áður C lið) fyrstu setningu, fyrri málsgreinar falli niður, “…sem óskað er eftir að ræddar verði”.

Við 5. grein.

Fyrirsögn 5. greinar breytist úr “Fulltrúaráðsfundur.” í “Aukafundur milli aðalfunda.”

Báðar málsgreinar falli niður. 
Í stað þeirra komi: “Ef aðalstjórn þykir bera nauðsyn til eða fimm félög óska þess, skal boða til aukafundar þar sem seturétt eiga allir þeir er hann áttu á síðasta aðalfundi. Fund skal boða með minnst viku fyrirvara með tilgreindu umræðuefni.”
Við 6.grein.

Á eftir fyrstu setningu A liðar, “Á aðalfundi ….og einn til vara.”, bætist við ný setning  “Sé fulltrúi félags kjörinn í framkvæmdastjórn á aðalfundi, skal hann eiga þar sæti til loka kjörtímabilsins.””
Önnur setning A liðar (nú þriðja) verður eins nema að í stað orðanna“ ..og meðstjórnanda” kemur “… og þrjá meðstjórnendur”. (Tillaga um fjölgun í framkvæmdastjórn). 

Ný setning kemur inn sem fjórða setning í A lið og hljóðar þannig:

“Í framkvæmdastjórn skulu að meirihluta kjörnir fatlaðir einstaklingar eða aðstandendur fatlaðra.”
Fimmta setning A liðar áður þriðja setning A liðar verður eins nema út fellur orðið “….meðstjórnanda” og í stað þess kemur “ ..þrjá meðstjórnendur”. 
B liður verður eins.

Á eftir lokasetningu 6. gr. komi ný setning: “Ef framkvæmdastjórn telur nauðsyn til bera eða 5 félög eða fleiri æskja þess skal halda aðalstjórnarfund á milli reglulegra aðalstjórnarfunda og skal fundarefni þá sérstaklega tilgreint og til fundarins boða með minnst þriggja sólarhringa fyrirvara.”

6. greinin hljóðar þá þannig í heild sinni eftir breytingar:
6. gr. 

A.
Á aðalfundi tilnefnir hvert félag fulltrúa sinn í aðalstjórn og einn til vara. Sé fulltrúi félags kjörinn í framkvæmdastjórn á aðalfundi, skal hann eiga þar sæti til loka þess kjörtímabils. Úr hópi aðalstjórnarmanna kýs aðalfundur formann, varaformann, ritara, gjaldkera og þrjá meðstjórnendur og mynda þeir framkvæmdastjórn bandalagsins. Í framkvæmdastjórn skulu að meirihluta kjörnir fatlaðir einstaklingar eða aðstandendur fatlaðra. Kosning er til tveggja ára - þó þannig að annað árið skal kjósa formann og gjaldkera, en hitt árið varaformann, ritara og þrjá meðstjórnendur. Einnig skal kjósa 3 varamenn í framkvæmdastjórn til eins árs í senn.
B.
Framkvæmdastjórn afgreiðir mál milli aðalstjórnarfunda og leggur meiri háttar mál í hendur aðalstjórnar. Þá getur aðalstjórn einnig vísað málum til afgreiðslu framkvæmdastjórnar.

Aðalstjórnarfundir skulu haldnir a.m.k. fjórum sinnum á ári.

Ef framkvæmdastjórn telur nauðsyn til bera eða 5 félög eða fleiri æskja þess skal halda aðalstjórnarfund á milli reglulegra aðalstjórnarfunda og skal fundarefni þá sérstaklega tilgreint og til fundarins boða með minnst þriggja sólarhringa fyrirvara.       

Við 7. grein.

Í fyrri setningu málsgreinarinnar falli niður: “framlagi frá félögum bandalagsins..”.
Í síðari setningu málsgreinarinnar falli út, “Árlegar greiðslur ………aldrei hærri en 1%”

Í þess stað kemur ný setning: “Aðalfundur getur ákveðið aðildargjöld félaganna. Skulu þau þó aldrei vera hærri en 1% af heildartekjum félaganna.”
Greinargerð Helga Seljan með breytingatillögum laganefndar.

Góðir félagar !

Laganefndin sem nú skilar af sér hefur sinnt sínu starfi allbærilega, marglesið yfir og margrætt allar lagagreinar og máske sú niðurstaða allra helzt að við búum almennt við góð lög, skýr og vel afmörkuð, einstaka atriði vísar til eldri tíma, eins hefur félagafjölgun innan bandalagsins orðið mjög mikil sem kallar á athugun einnig varðandi skilvirkni alla í ákvarðanatöku. Með mér unnu í nefndinni Gísli Helgason, Guðríður Ólafsdóttir og Steinunn Þóra Árnadóttir og kann ég þeim öllum beztu þakkir fyrir góða vinnu og að hafa virkilega velt fyrir sér hverri lagagrein bandalagsins. Ég segi aðeins: Svona á fólk að leggja sig fram.

Tillögur okkar eru ýmist komnar til eftir ábendingar frá fólki innan bandalagsins eða úr eigin hugmyndasmiðju. Stórbreytingar eru fáar og einskorðast í raun við ákvæðin um fjölgun í framkvæmdastjórn, svo og skilyrðingu fulltrúa á aðalfund og í framkvæmdastjórn við fatlaða eða aðstandendur fatlaðra.

Ef sú fyrri nær fram að ganga er Steinunn Þóra fyrir hönd nefndarinnar tilbúin með ákvæði til bráðabirgða sem hún kynnir hér á eftir mér.

Við fengum beinar tillögur til lagabreytinga frá Arnóri Péturssyni, ræddum þær talsvert, þær fengu ekki stuðning okkar, en koma eðlilega hér inn á fundinn og gjörir flutningsmaður grein fyrir þeim hér á eftir.

Við vorum ásátt um það að stíga til fulls þau skref sem menn stigu síðast í laganefnd að nota orðið fatlaðir þar sem það skiptir máli í texta, og að því hníga ýmsar breytingar sem hafa það eitt innifalið að orðið fatlaðir komi í stað öryrkjar smbr. A og D lið 2. gr. og svo í fyrstu setningu 3. gr.. Við teljum einnig að hin veigamikla starfsemi skrifstofu bandalagsins verðskuldi nánari skilgreiningu og leggjum því til orðið upplýsinga- og ráðgjafarmiðstöð og má þó segja að ekki sé nema að hluta komið að hinu margþætta starfi sem þar er unnið. Við hins vegar lögðum ekki til frekari skilgreiningu, enda væri það anzi mikið verk að tíunda allt það sem þar fer fram, hvað þá að setja því einhverjar skorður. Þið sjáið að þetta er breyting við 2. grein  B lið ásamt því að tveim liðum er þar slegið saman til áréttingar og einföldunar um leið.

Við 3. gr. er svo felld niður úr seinni málslið fyrri málsgreinar : Þau félög  o.s.frv.   óþarft og varð einfaldlega eftir við síðustu lagayfirferð og skýrir sig sjálf, tilvísunin með öllu óþörf lengur.

Það er svo með tillögum varðandi 4. grein sem fólk þarf virkilega að mynda sér skoðun. Viðbótin við A lið er annars vegar um ákvæði þess að einn þriggja fulltrúa á aðalfundi skuli tilnefndur í aðalstjórn, árétting í raun miðað við reynsluna. Svo er komið að þeim lið sem við ræddum hvað mest en ákváðum að láta á reyna,  fengum ákveðna ábendingu hér um og tókum hana upp að miklu leyti: Þetta er um jafnræði kynja í vali félaga á aðalfund svo og það atriði sem mestum umræðum olli um að a.m.k. 2/3 fulltrúa á aðalfundi eða í raun tveir af hverjum þrem séu fatlaðir eða aðstandendur fatlaðra. Þetta sama atriði er svo á ferðinni í 6. grein varðandi framkvæmdastjórn. Við vorum ásátt um það að láta hér á reyna, vitum mætavel um það lagaatriði að bandalagið skipti sér ekki af innri málum félaganna, en þykir eðlilegt að í samtökum fatlaðra séu einhver slík ákvæði.  Eins og með tillögur okkar almennt þá eru þær hugmyndir eftir miklar umræður svo og ábendingar og til þess settar fram að fólk megi vega og meta um nauðsyn sem gildi. Ykkar er að samþykkja eða fella.

Þar sem við leggjum til að ákvæðin um fulltrúaráð verði felld niður þá leggjum við til að lokaorð A liðar : og mynda þeir fulltrúaráð falli brott. 

Fulltrúaráðsákvæðið er gamalt, allt frá þeim tíma sem annað árið var aðalfundur og þá kosin stjórn og svo hitt árið fulltrúaráðsfundur án kosninga.

Í nær tvo áratugi hefur fulltrúaráð því ekki starfað og lagaákvæði þar um tilheyrir öðrum tíma og öðru fyrirkomulagi.

Hins vegar opnum við fyrir annan möguleika í 5. grein sem ég kem að síðar.

Við fengum ábendingu um að rétt væri að lögfesta megindrætti í dagskrá aðalfunda m.a. með tilliti til þess hversu með skyldi fara varðandi ný aðildarfélög og ofan á varð að umsóknir þeirra væru teknar fyrir í upphafi að loknum formsatriðum og fengju félögin  því full réttindi þegar á þeim sama aðalfundi. Þetta er aðeins skyldurammi í dagskrárliðum s.s. er hjá flestum félagasamtökum. Sem sagt : þetta eru nauðsynjaákvæðin á aðalfundi.

Síðasta breytingin .þarna er sjálfsögð niðurfelling ákvæðisins “sem óskað er eftir að ræddar verði”, óþarft því umræður um slíkt liggja í hlutarins eðli.

Þá er það ákvæðið áður áminnst sem kemur í stað fulltrúaráðs því við viljum einhvern öryggisventil og höfum því möguleikann um aukafund milli aðalfunda opinn, talan fimm félög er svona lágmarkstala til hliðar við að aðalstjórn telji nauðsyn á slíkum fundi.

Fyrsta breytingartillagan við 6. grein er til að taka af öll tvímæli í ljósi biturrar reynslu um að fulltrúi félags sem kosinn er í framkvæmdastjórn sitji þar óáreittur út sitt kjörtímabil, hvað sem félagið gjörir, því það er aðalfundar bandalagsins hverju sinni að velja og sem slíkur getur þá aðalfundur einn afturkallað umboðið.

Þá kemur svo ákvæðið sem fólk hefur eflaust ýmsar skoðanir á þ.e. um fjölgun í framkvæmdastjórn úr fimm í sjö. Okkar mat er það miðað við vægi fram-kvæmdastjórnar í allri ákvarðanatöku að full ástæða sé til þess eftir svo stórfellda fjölgun félaga í bandalaginu frá því fimm manna framkvæmdastjórn var ákveðin eða um meira en 50% að taka upp þessa skipan en auðvitað er það ævinlega matsatriði og við höfum svo sem heyrt og viðurkennum að hluta þá viðbáru að erfiðara muni að ná saman til fundar sjö en fimm. Það eru hins vegar anzi sterk rök fyrir því að í framkvæmdastjórn sitji fulltrúar nær fjórðungs  félaganna og virðist ekki ósanngjarnt.

Aftur er svo komið að þessu um kjörgengi fatlaðra eða aðstandenda eða máske heftingu á kjörgengi annarra eins og það var orðað við mig á dögunum. Allir munu ugglaust sammála um það að þátttaka fatlaðra og aðstandenda í framkvæmdastjórn umfram aðra sé sjálfsögð, jafnvel að öllu leyti ef því er að skipta en menn greinir nokkuð á þegar að lagaákvæði hér að lútandi kemur.

Við leggjum þetta í ykkar dóm og munum glöð hlíta honum eins og um aðrar tillögur okkar.

Við töldum öryggisventil aftur nauðsynlegan hvað aðalstjórnarfund snerti bæði hvað varðar ákvæði fyrir framkvæmdastjórn að byggja á svo og að félögin geti farið fram á slíkt, þó þurfi fimm til að lágmarki, rétturinn er þá til staðar lögbundinn og hlýtur að teljast af hinu góða eins og með aukafund milli aðalfunda.

Við 7. grein er eðlileg breyting miðað við tekjulind okkar í dag sem auðvitað er meginuppistaðan eins og við vitum, en við settum þó heimildarákvæði fyrir aðalfund ef til kæmi eitthvert það ástand sem kallaði á fjáröflun eða, og auðvitað má ekki einu sinni hugsa svona, ef lottókýrin hætti nú að mjólka.

Ef fjölgun í framkvæmdastjórn verður samþykkt þarf ákvæði til bráðabirgða um hversu kosningu skuli hagað á næsta aðalfundi og mun Steinunn Þóra gjöra grein fyrir því.

Á tillögur Arnórs til lagabreytinga hefi ég áður minnst og sem felast í því í raun að í framkvæmdastjórn megi kjósa hvern sem er af fulltrúum á aðalfundi en ekki skuli einskorðað við aðalstjórnarmenn og læt ég Arnór um að kynna þær, en þær fengu ekki að óbreyttu stuðning nefndarinnar.

Aðeins svo rétt að ítreka það að okkur dettur ekki í hug að okkar tillögur séu eitthvað fullkomnar, en um leið fullyrði ég að þær eru allrar athugunar verðar og hald mitt það að flestar ef ekki allar séu til heilla fyrir framtíðarhag banda-lagsins, virkni þess og samvirkni um leið, þó tíminn eigi eftir að dæma þar um. Aftur ítreka ég kærar þakkir til samnefndarfólks míns sem lagði sig fram um að ná einni niðurstöðu, þó ýmsar skoðanir kæmu þar fram. 

(Fylgiskjal - 2)

Breytingartillögur við lög ÖBÍ frá Arnóri Péturssyni

Tillaga til breytingar á 6. gr. laga Ö.B.Í.
6. gr. 

A. Á aðalfundi tilnefnir hvert félag 3 fulltrúa sína í fulltrúaráð og einn til vara. Úr hópi fulltrúaráðs kýs aðalfundur formann, varaformann, ritara, gjaldkera og meðstjórnanda og mynda þeir framkvæmdastjórn bandalagsins. Kosning er til tveggja ára - þó þannig að annað árið skal kjósa formann og gjaldkera, en hitt árið varaformann, ritara og meðstjórnanda. Einnig skal kjósa 3 varamenn í framkvæmdastjórn til eins árs í senn. 

B. Framkvæmdastjórn afgreiðir mál milli aðalstjórnarfunda og leggur meiri háttar mál í hendur aðalstjórnar. Þá getur aðalstjórn einnig vísað málum til afgreiðslu framkvæmdastjórnar. 

C. Aðalstjórnarfundir skulu haldnir a.m.k. fjórum sinnum á ári.

D. Sitji fulltrúi félags í framkvæmdastjórn og jafnframt annar fulltrú þess í aðalstjórn skal félagið tilkynna í upphafi kjörtímabils hvor fer með atkvæði félagsins á aðalstjórnarfundum.

Ný grein:

13. grein

Lög þessi öðlast þegar gildi.

Greinargerð:

Tillagan gerir ráð fyrir að sú breyting verði á kjöri til framkvæmdarstjórnar að í stað þess að kjörgengir séu aðeins fulltrúar félaganna í aðalstjórn heldur séu kjörgengir til framkvæmdastjórnar fulltrúar félaganna í fulltrúaráði.

Megintilgangur tillögunnar er að stækka þann hóp sem hefur kjörgengi til framkvæmdastjórnar og með því að auka valkostina. Það er staðreynd að í aðalstjórn ÖBÍ sitja oft formenn eða stjórnarmenn aðildarfélagann. Starf þeirra hjá sínu félagi er oft það viðamikið að þeir geta ekki eða treysta sér ekki til að taka sæti í aðalstjórn ÖBÍ. Auk þess eru margir einstaklingar með mikla reynslu og þekkingu á málefnum öryrkja sem ekki eiga sæti í aðalstjórn, en eru fulltrúar félaganna í fulltrúarráðinu. 

Eðlilegt er að ÖBÍ hafi möguleika til að virkja krafta þessara einstaklinga.

Jafnframt gæti sú staða komið upp að tveir einstaklingar frá sama félagi væru tilbúnir til að axla þá ábyrgð að taka sæti í framkvæmdastjórn ÖBÍ. Með þessari lagabreytingu væri opnað fyrir þann möguleika, en fyrst og fremst er það val aðalfundar og möguleiki að velja þá sem þeir telja hæfasta án tillits til þetta hvort þeir eru í sama aðildarfélagi ÖBÍ eða ekki.. 

Einnig er tryggt að félag geti ekki farið með fleiri en eitt atkvæði í framkvæmdastjórn.

Fyrst og fremst er tilgangur tillögunnar að auka kjörgengi og það val sem aðalfundur hefur til að kjósa framkvæmdastjórn og þar með velja þá einstaklinga sem þeir telja hæfasta eða treysta best til að sitja í stjórn bandalagsins.

AP
(Fylgiskjal - 3)

Breytingartillaga Steinunnar Þóru Árnadóttur við lög ÖBÍ.

13. gr. (bráðabirgðaákvæði fyrir aðalfund 2006)

Á aðalfundi ÖBÍ árið 2006 skulu kjörnir þrír meðstjórnendur í framkvæmdastjórn. Einn til tveggja ára, en tveir til eins árs. Ákvæði þetta fellur úr lögunum að aðalfundinum loknum.

